
Сосновка – 2022 ч.
Мээң методиктиг тывыштарым.
«Өөретпишаан, өөренир!» – мээң башкылаашкын ажылымда кол кыйгым ол.
Ажылымда салган сорулгаларым: төрээн дылга шын, чараш кылдыр чугаалап, бижииринге өөредири; чүвени дыңнап билиринге чаңчыктырар; эки болгаш багайны ылгап билиринге кижизидер; тыва дылдың каас-чаражын, үнезин билиндирип, чечен чогаалдың онзагай  талаларын  салгалдарга дамчыдары.
[bookmark: _GoBack]Мээң хүн бүрүде өөренип  ап турар чүүлдерим: өөреникчилерниң чараш, чазык-хөглүг, эш-өөрзүрек аажызы ажылымга бедик  хей-аътты оттуруп, башкыларның кичээлдеринден  чогаадыкчы  бодалдарны тып, бодумнуң  педагогиктиг билиглеримни сайзырадып  чоруур мен.
XXI-ги чүс чылдың шалып агымындан чыдып кагбайн, өөредилге шугумунда чаартылгалар-биле деңге чорууру – мээң база бир сорулгам. Ниити өөредилгениң федералдыг күрүнениң стандарттарынга хамаарышкан билиг бедидер курстарга алган  чаа-чаа билиглер бөгүнгү ажылымга бир чаартылганы берген. 
Күрүнениң чаа стандарттарының бо негелделерин долузу-биле чедип алырда, башкы  өөреникчиниң кичээлге киржилгезин колдадыр ужурлуг. 
Ону чорударда, мээң бодап турарым-биле алырга, кичээлге ажыглаар кол технология – оюннарлыг технология. 
Уругларның иштики делегейинче долгандыр турар делегей дугайында билиишкиннер, көрүүшкүннер агып кирер кончуг улуг чырык соңга – оюн. 
«Оюн – сонуургак, кызымак чоруктуң одун кыпсыр чаштанчы» - деп, совет үениң сураглыг башкызы В.А. Сухомлинский чугаалаан. Мындыг улуг педагог безин оюн бичии кижиге кижи болуп хевирлеттинеринге, ооң бүгү талазы-биле сайзыраңгай кижи болурунга дузалаар деп чүүлдү көргүзүп турары ол. 
Сөөлгү үеде дыл башкылаашкынында өөредиглиг оюннар ажыглаарынче элээн улуг кичээнгейни салып турар апарган. Оюн – школачыларны дылга өөредириниң, оларның чугаазын сайзырадырынга болгаш чаңчылдарын хевирлээр аргазы.
          Белен чүве каяа турар. Ылаңгыя башкылаашкын ажылынга өөреникчиге бир-ле чүүлге чаңчыктырып алырда дыка хөй чадаларны эртер-ле болгай. Оюннарның дүрүмүн сагып ойнаарынга кижизидери – харыысалгалыг ажыл. Оюннарны кажан, каяа ажыглаарын башкы кичээлдиң чорудуун көрүп тургаш, оларга таарыштыр шилиир. Оюннарны үениң байдалынга, өөреникчилерни долгандыр болуп турар болуушкуннарның айтырыгларынга хамаарыштыр эрттирип болур. Оюннар чүгле өөренип турар темазынга дүгжүп турар эвес, кижизидиглиг уткалыг база болур.
Чыл дургузунда ук арганы кичээлдерге ажыглаарывыска, өөреникчилер аңаа чаңчыгып, оюн соонда түңнелди боду кылыры бөгүнде  мээң башкылаашкынымда эң-не улуг өөрүшкүм болуп турар.
Кичээлдерге оюннарны чорударга, өөреникчилерниң эмоционалдыг  байдалы бедиир, сагыш-сеткили көдүрлүүшкүннүг ажылдаар, берген билии быжыгар дээрзи билдингир. Оон аңгыда оюннарны кичээлдиң кезектеринге ажыглаарга, уруглар боттарын хостуг алдынар. Чүге дээрге олар кичээл үезинде бис кол черде-дир бис дээрзин медереп, ажылдап эгелээрлер.  Оюннарның аас болгаш бижимел хевирлерин ажыглаарга, өөреникчилерниң чугаа сайзырадылгазынга кончуг улуг салдарлыг болур. 
Оюннар уругларга чаа-чаа айтырыгларны, өөредилгениң болгаш практиканың чаа-чаа сорулгаларын боттары шиитпирлээринге эргежок чугула. Уругларның бот-башкарлыр чоруун, күш-ажылга сонуургалдыын, харыысалгалыг болурун, бергелерни эртерингеишудургу болурун кижизидеринге хөй аргаларны ажыдып берип турар.
Башкы ажылы кандыг-даа ажылдан үнелиг, солун база амыдыралга хөйнү билип хүнден хунче өөренип чоруур ажыл. Ооң төөгузу төнчү чок, амгы сайзыраңгай үеде эң-не солун ажыл деп бодап чоруур мен. Ам-даа ажылымга чаа-чаа технология, аргаларны ажыглап, өөреникчилеримни өөредилгеже сундулуг, төрээн тыва дылынга ынак болурунга кижизидери – мээң мурнумда салган кол сорулгам. Башкы дээрге эң-не хүндүткелдиг, бедик сүлделиг ат. Башкы деп атка төлептиг болуп, мен база өөреникчилеримни Төрээн Тывавыстың төлептиг оолдары, уруглары болурунга бүгү күжүмнү бээр мен.
Ынчангаш сураглыг педагог Ш. А. Амонашвилиниң сѳстери-биле доозуксадым:  «Башкы, чырык херелдерин харам чокка чажып турар хүн дег бол, кижизиг сеткилди сайзырадырынга ажыктыг, чемиштиг хѳрзүн дег бол, ѳѳреникчилериңниң чүгле угаанынга эвес, эң-не кол чүве билиглерни оларның чүректеринге, угаан-бодалынга  тарып каг!».

